Nafarroako Parlamentuko Mahaiak, 2016ko azaroaren 21ean eginiko bilkuran, Eledunen Batzarrari entzun ondoren, erabaki hau hartu zuen, besteak beste:

Nafarroako Gobernuko Herritarrekiko eta Erakundeekiko Harremanetako kontseilariak, 2016ko urriaren 7ko idazkiaren bidez, Nafarroako Parlamentuari eskatu dio emakumezko foru parlamentari bat izendatzeko, Europako Kontseiluko Toki eta Eskualde Agintaritzen Kongresuan Espainiako ordezkaritza osa dezan.

Nafarroako Parlamentuko Erregelamenduak ez du aurreikusten hautapen horretarako arau berariazkorik. Hori dela eta, Erregelamenduaren 37.1.Bederatzigarrena. artikuluarekin bat, Mahaiak eta Eledunen Batzarrak aipatu izendapena egiteko arauak onetsi behar dituzte.

Horretarako, Legebiltzarreko legelari nagusiak arau-proposamen bat prestatu du.

Hori horrela, Nafarroako Parlamentuko Erregelamenduaren 37.1.Bederatzigarrena artikuluan ezarritakoarekin bat, Eledunen Batzarrarekin adostu ondoren, hona ERABAKIA:

Lehena. Emakumezko foru parlamentari bat izendatzeko arau hauek onestea, Europako Kontseiluko Toki eta Eskualde Agintaritzen Kongresuan Espainiako ordezkaritza osa dezan:

1. Parlamentu-taldeek eta foru parlamentarien elkarteek Landa Garapeneko, Ingurumeneko eta Toki Administrazioko Batzordeko lehendakariari aurkeztuko dizkiote hautagaiak. Emakumezko foru parlamentari izan beharko dira. Hautagaitzak aurkezteko epea heldu den 2016ko azaroaren 30eko 19:00etan bukatuko da.

2. Landa Garapeneko, Ingurumeneko eta Toki Administrazioko Batzordean eginen da hautaketa, txartel bidezko isilpeko bozketaz, eta batzordekide bakoitzak izen bakarra idazten ahalko du txartelean.

3. Boto gehien lortzen dituen emakumezko foru parlamentaria izanen da hautatua.

4. Berdinketa gertatuz gero, ondoz ondoko bozketak eginen dira berdinketa hautsi arte.

Bigarrena. Erabaki hau jakinaraztea parlamentu-taldeen eta foru parlamentarien elkarteen eledunei, eta Nafarroako Parlamentuko Aldizkari Ofizialean argitara dadin agintzea.

